
Abrotce : 1.0 - 1.6 m- ( + ault vas 40 - 50 cm- ).

Aldo : 27 - 54 kg-.

Upene : 80 - 100 cm-

Idatcol

Mecues vultesik. Abdufiyison gu krijafe ie, 
idatcol ( Canis lupus ) va opranafa datuca ke arkti-
kaxo metulegaweson exuler. Tuke belafa is 
kaliackafa laniga, va cug lokaliaf sulem tere sye 
lajuvebidur. Koe Lentefa Amerika, lani xali va 72 
km- bad tanoy vielcek remlaniyir ; koe Kanada ari va 
milkava dem bedakol keno loon 300 km- laiteyer. 
Bat atelatoraf govitolap remi toloya safta bal lanira 
kali tcedera ke tcabanera grugetiner. Mantode tir 
estupus : bad baroy bartiv, san-aluboy idatcol va 
acku ke tanoy bedakol vas 270 kg- koartokayad ! 
Idulugalon, va sinka vas 2 ik 4.5 kg- mialukon 
vieleon giraweyar.

Tod aultove dem wivga, idatcol ke ruga is tela ke 
taiga aala va arapeniwesa malesturinda dikid ; va 
sebadadunol is prokla is kabay ( tulon krido is 
termil ) is moukolam gralomed. Fentugalon, idatcol 
ke ruga, dem aftalukoptaf im, va bedakol dalon 
blidad. Va wivga narackad ise va tela loklaafa ok 
akolafa ok tcunafa dilfud. Koe amerikafa aala, va 
wocol is cpogoloc dere malestud.

Laiten ! Laiten gan ayik mali jontika decemda, 
idatcol koe Europa lokon al griawir. Voxe golde beya 
is prantuca, wan blir ; inafa ota vas vunta koe 
tamava zo uldiner, don mon lik koe Rossia. Valente 
bata patecta, idatcol kale kima ke naelaxo tigir isen 
moe jontika ewala dum Vaygatc is Kolguyev is 
Vrangel is Lyaxov is Novaya Sibir zo murobayar. Mali 
lekeugal, ayik va idatcol gu forteyfamaf is nyagaf is 
udutaf govitol torigir. Wori in malestutuson anton 
aytar isen inafa linulara tir rotuvapafa. Dareke-
ugalon idatcol dilfus va ayik ape tiyid bresitolakoles 
is gamdarulik vey vakol is idatcol. Neken, tod dikote 
wivga, idatcol va bonol ruzader ise va wilxe guiner. 
Bandume jontikkane zo lagawalkopeyer : kan zelt is 
ikse is jiva is dace onkara kan kulirna. Tcabanesik 
jekun gan inaf myot tid blodaf gu inafa griawira.


